Wokshop Blong Luksave Mo Leftemap Kastom Ekonomi Olsem Stampa Blong Kasem Nasonal Self Reliens
14-18 Maj 2005, Uripiv aelan, Malakula

Wokshop ia hemi bin tekem tugeta ol jif mo ol narafala komuniti lidas long 6 Provins, ol ofisa blong ol Provinsel Gavman mo ol defren Gavman dipatmen, ol ofisa blong sam statutory bodi mo representetiv blong sam NGO.
Aksen plan o strateji ia hemi tekem tugeta ol rekomendesen we wokshop i proposem blong save ajivim tingting blong leftemap kastom fasen mo kastom ekonomi olsem stampa blong save kasem nasonal self reliens.

Strateji / Aksen Plan
Ol stampa tingting :
1) Prodaksen mo yus blong kastom mane mo kastom risos i kamaot oltaem long ol wan-wan haoshol, nakamal, nasara mo vilej.  Prodaksen mo yus blong ol risos ia oltaem hemi blong ol komuniti ia be i no blong wan-wan man. Komuniti oltaem i gat insaed long hem ol man, ol woman mo ol pikinini.
2) Prodaksen mo yus blong kastom mane mo risos i mas folem stret kastom fasen blong hem oltaem (olsem blong respektem kastom raet mo kopiraet).
3) Strateji ia bae i wok tru long ol jif tru long strakja blong Malvatumauri (nakamal - ward/sab-eria – eria – aelan – nasonal) mo tu strakja blong Provins (eria – Provins).

4) I gat bigfala nid blong stanemap mo strengthenem strakja blong ol jif mo tu blong trenem ol jif blong wok insaed long strakja ia. Wetem tingting ia, Strateji ia i putum bigfala hop long hem blong niufala projek blong Malvatumauri we nem blong hem “Vanuatu Chiefs’ Skills Building Pilot Training”.
5) Jif i mas gat voes insaed long evri level blong gavenens.

Ol rekomendesen i go long level blong nakamal, vilej, ward/sab-eria mo eria :

1) No salem o lisim graon.

2) Leftemap tingting (aweanes) blong komuniti long ol kastom blong hem.

3) Wan wan Kaonsel blong Jif blong aedentifaem ol kastom risos pipol blong hem (olsem ol filwoka).

4) Komuniti blong promotem tijing blong kastom long hom mo long nakamal.

5) Fidim moa pig mo faol, mekem moa garen, planem moa yam mo taro, planem ol tri we i gat kakae blong olgeta, planem ol tri blong mekem kenu, planem ol tri blong mekem tamtam (bredfrut long Ambrym, boga long Pentikos), planem moa pandanas, planem moa labwe (long Ambae).

6) Skul komiti blong :

i) promotem yus blong kastom mane mo risos blong pem skul fi ;

ii) tijim kastom long klasrum.

7) Ol RTC blong tijim kastom, espesli long saed blong planem garen mo ol “craft skills” (fasen blong wokem kastom haos, kenu, tamtam, mat, basket, etc).

8) Helt komiti blong :

i) promotem yus blong kastom mane mo risos blong pem medikol mo konsaltesen fi ;

ii) promotem yus blong kastom meresin.

9) Setemap ol savings klab long vilej level mo ol kredit yunion long ward/sab-eria level.
10) Setemap mo strengthenem ol produsa mo marketing koperativ (mo espesli ol koperativ blong ol woman) long ward/sab-eria level.

11) Kredit yunion mo koperativ blong gat wan manejmen komiti nomo.

12) Ol woman we i mared i kam long narafala lanwis grup blong lanem lanwis blong ples we oli stap long hem.

Ol rekomendesen i go long level blong ol Provins :

- Evri Provins

1) Malvatumauri mo ol Provins blong stretem mo maredem strakja blong olgeta.

2) Ol Provins mo ol Munisipaliti blong provaedem ofis blong jif long level blong ward/sab-eria, eria mo Provins o taon.

3) Divelopem tred wetem ol tred agrimen bitwin ol Provins.

- TORBA Provins

1) Setemap wan pig bank long aelan blong Gaua mo wan long Vanualava.

2) Promotem bakegen prodaksen blong ol kastom mat.

3) Mekem se Rowa (Rif Aelan) i kam wan protekted eria mo mekem wan sevei long aelan ia blong:

i) makem gud ol impoten kastom ples blong hem ;

ii) lukluk hao blong holem taet stok blong som shel we i stap yet long rif.

4) Holem wan wokshop blong tekem tugeta ol laen blong Rowa we i stap liv long ol defren aelan blong Bankis, wetem tu ol laen blong ol aelan blong Ureparapara, Vanualava mo Motalava we oli stap mekem som shel mane, blong tokbaot hao blong promotem bakagen prodaksen mo yus blong shel mane.

- SANMA Provins

1) Promotem prodaksen blong naravwe pig long Malo aelan.

2) Promotem prodaksen blong ol kastom mat (wetem SANMA Rurol Womens Kaonsel).
3) Setemap wan kredit yunion long Avunatari vilej.

4) Leftemap aweanes blong ol komuniti blong save priservem sam bush eria blong holem taet ol kastom bush risos.
- PENAMA Provins

1) Mekem risej long rop ia lapwe long Ambae blong luksave from wanem hemi stap go daon mo blong mekem se i gru gud bakagen raon long aelan ia.

2) Turaga muvmen blong gohed blong promotem tut blong pig olsem wan kaen mane.

- MALAMPA Provins

1) Setemap wan pig bank long saot-wes Malakula.

2) Promotem prodaksen blong ol kastom mat long evri eria blong Malakula (wetem ol womans grup).

- SHEFA Provins

1) Promotem prodaksen blong mat blong setemap wan mat bank long Vila long 2006.

2) Promotem prodaksen blong yam blong setemap wan yam bank long Epi long 2007.

3) Promotem prodaksen blong pig blong setemap wan pig bank long Siviri long 2008 (we semtaem bae hemi pulum turis).

4) Mekem moa risej long ol defren kaen kastom mane blong Provins.

5) Setemap wan daerektri blong ol kastom dokta (“healers”).
6) Setemap ol savings klab wetem kredit yunion folem klan sistem.

- TAFEA Provins

1) Givhan long traeb blong kapia pig blong promotem prodaksen blong pig ia insaed long Tanna aelan.

2) Mekem moa risej long ol defren kaen kastom mane blong Provins.

Ol rekomendesen i go long nasonal level :

1) Malvatumauri blong :

i) karemaot polisi blong 80,000 vatu braed-praes ;

ii) putum wan niufala polisi se bambae hemi tabu blong yusum vatu long eni kastom peimen o eksjenj  (bambae eni peimen o eksjenj blong stap long kastom mane nomo) ;

iii) niufala polisi ia bae i aplae long mared, karem step o taetol, ded, mo eni narafala kastom seremoni.

Bambae ol wan-wan eria kaonsel blong jif i jas putum stret kastom peimen blong ol wan-wan seremoni ia long eria blong olgeta folem niufala polisi ia. 

2) Ministri blong Edukesen blong promotem polisi blong save pem skul fi wetem kastom mane.
3) Ministri blong Helt blong :

i) promotem polisi blong save pem medikol mo konsaltesen fi wetem kastom mane ;

ii) promotem yus blong kastom meresin.
4) Judicial Services Commission blong promotem wan polisi blong pem ol kot faen long kastom mane.
5) Ministri blong Edukesen blong divelopem kwiktaem program blong “Rethinking Vanuatu education” blong mekem se kastom i kam olsem stampa blong nasonal kerikulum.

6) Ministri blong Agrikalja, Forestri, Fisheris mo Laevstok blong protektem, priservem mo promotem ol nativ kastom risoses blong yumi, espesli ol defren kaen nativ pig blong yumi.

7) Ministri blong Intenol Afeas blong lukluk bak long ol rekomendesen blong Decentralisation Review Commission mo lukluk blong karembak mo mekem i moa gud sistem blong Lokol Gavman Kaonsel bakegen.

8) Ministri blong Lan blong jenisim loa blong lis blong ol jif kaonsel blong apruvum lis, i no lanona nomo.

9) Dipatmen blong Koperativ mo Dipatmen blong Indastri blong faenem ol market blong ol handikraf long Vanuatu mo ovasi.

10) Vanuatu Cooperative Federation blong :

i) stat blong operetem ol ship bakegen long ol aelan blong evri Provins ; 

ii) aloketem fand blong pem ol kastom mane long ol rurol eria. 
11) USP (Emalus Campus) blong promotem yus blong kastom mane mo risos blong pem fi blong hem.

12) Gavman blong mekem se 2007 i kam yia blong kastom mane long Vanuatu.

